
 
I visningsfeltet på utsida av veksthuset nyt ho dufta av den fargeglade krydderurta timian. 
 

– Eg brukar alt til alt 
 

Når Gina Digernes brukar urteplantar i matlaginga, er alt lov. I drivhuset er 
det lukter og smakar for alle slags ganar og matrettar. Ho har no tatt hansken 
som urtegartnar og birøktar etter foreldra sine, som har drive med urter sidan 
1997.  
 

Me møter skipselektrikaren og gartnaren på Sikje Småbruk på Vornes, Bømlo. Her bugnar 
det av urter i ulike variantar og fargar, og meir skal det bli. Den nyutdanna gartnaren har lagt 
elektrojobben til side for å jobba med planter og bier framover. I juni i år var ho ferdig med 
gartnarutdanninga si frå Hjeltnes vidaregåande skule i Ulvik. 
 
– Eg vil gjera mitt for å prøva å berga den utryddingstruga brunbia, eller sunnhordlandsbia, 
som eg likar å kalla ho. Bia er tøff og toler godt det kjølege kystklimaet, som her på Bømlo. 
Når andre bier held seg i kuben, er denne på farten og let seg ikkje så lett stogga av låge 
temperaturar.  
 
Likevel er bestanden av brunbia blitt fareturgande låg, og Gina ønskjer å auka si satsing på 
kubar og honningproduksjon framover. Sunnhordland Birøktarlag prøver no å få godkjent 
Bømlo, Stord og Fitjar som reinavlsområde for brunbia, og har oppretta eit eige brunbielag. 
 



Ho sel urter til kundar som kjem innom i veksthuset, og reiser også til marknader og sel 
urtplantene. På landbruksdagen i august på Svortland, matfestivalen i Bergen i september og 

Gina Digernes tilbyr sprøytefrie urter, og her er ein frodig salatampel med ulike salatar. 
 
på Herifrå på Leirvik i oktober er ho å finna. Også på lokale julemarknader er Sikje Småbruk 
på plass med produkta sine. Ho leverer gjerne til fleire, og er open for å levera fast til 
spisestader og andre med behov for friske maturter. 
 
Jamvel om ho tek over drivhus og birøkt så vil faren, Kjell Erling Digernes, framleis driva 
garden med sau. Gina bur med Roy Bjørnar Berntsen og dei to borna deira på Bråtaneset 
lenger nord på Bømlo, der mannen har gard og driv med skotsk høglandsfe, svartfjes og 
villsau.  
 
Når det gjeld typisk sommarmat, synest ho personleg at salvie gjer seg ekstra godt til 
makrell. Pakka inn i aluminiumsfolie saman med smør og salvie smakar det godt på grillen. 
Urtene kan brukast fritt etter smak, så her er det berre å bruka sansar og fantasi og prøva 
seg fram. Sikje Småbruk driv økologisk og brukar ingen kjemiske sprøytemiddel. Det har vore 
viktig for foreldra hennar, og slik tenkjer ho også sjølv. 
 
– Eg er oppteken av reine produkt. Det har mykje med helse å gjera det me får i oss. Sjølv om 

Mattilsynet har godkjent sprøytemiddel, så kan det vera at vi får i oss for mykje likevel. Eg vil vita kva 

eg et, og difor satsar eg på å dyrka utan kunstgjødning og utan sprøytemiddel. 

 

 



Det purpurfarga grønkålet er svært rikt på vitaminar. Fin å wokka, og god ilag med løk og poteter.  

Sidan ho dyrkar urter utan sprøytemiddel, må ho vera i forkant i forhold til skadeyr og eventuell 
sjukdom på plantene. Difor brukar ho  vertsplanter og nyttedyr aktivt for å nedkjempa skadedyr.  
Sikje Småbruk er Debio-godkjent.  
 
Debio er ein kontrollinstans for alle som driv økologisk og er underlagt Mattilsynet. Berre 
produsentar godkjent av Debio har lov å merka produkta sine med økologisk eller med Ø-merket. Når 
ho er på matmarknader i Bergen er tendensen tydeleg. Dei vil helst ha dei økologisk dyrka urtene.  
 
Fakta: 
 

1. Målgruppe: Privatfolk, nisjebutikkar og serveringsstader 
2. Formål: Levere økologisk dyrka matplanter, vera med på å berga brunbia 
3. Overtek drifta i løpet av 2018  
4. Stad: Sikje småbruk, Vornesvegen 220, 5437 Finnås 
5. Nett: https://www.facebook.com/sikjesmabruk/, @sikjesmabruk, sikje.no   

